
Bedaio  Harri Jaia ospatuko dute, gaur, egun osoan 6

Hezkuntza Sailak Alkizako herri
eskolaren proiektuak atzera bota ditu 
Alkizako Udala herri eskolari irtenbidea eman nahian ari
da 2007az geroztik; eraikin berria egitea eta eskola ondoko
gela egokitzea atzera bota ditu Eusko Jaurlaritzak

Estres egoera batean bizi direla adierazi du Olga Villa
eskolako zuzendariak: «Injustizia da eskola publiko 
bat egoera honetan mantentzea, lotsagarria da» q4

DIdi parea,zaldia baino gehiago.Eskualdeko hainbat herritan San
Isidro Eguna ospatu zuten atzo. Asteasun, desafio berezia antolatu zuten: idi parea zal-
diaren aurka. 20 minutuko lanean idiek 1.500 kiloko pisua mugitu zuten, eta zaldiak
1.200 kilokoa. Bikotea nagusitu zen, 45 plaza eginaz; zaldiak 32 egin zituen .q5

Herritarren
bultzadarekin egin
nahi dute haur
parkea, Gaztelun
Pirritx, Porrotx eta Marimotots pailazoen
emanaldia izango da herrian, ekainean; bertan
ateratako dirua parkea egiteko izango da q7

Herritarrek bat egin dute haur parkea lortu ahal izateko. I. TERRADILLOS

Natalia Garmendia eta Fernando
Manzisidor  Humus taldeko kideak

«Entseguak ahal
denean, eta ahal 
den moduan egiten
ditugu orain» 
Hamasei urteko ibilbidearen ondoren,‘Saurius’
izeneko bosgarren diskoa kaleratu dute q2



Itzea Urkizu 

Larunbatean Bonberenean aur-
keztu zuten Saurius, eta gaurtik
aurrera eskura daiteke  Humusen
lan berria. «Oso pozik» daude lor-
turiko emaitzarekin, eta irailera
bitarte hainbat emanaldi aurrei-
kusi dituzte jada; Plaza Berrian
joko dute, ekainaren 15ean.
Duela 16 urte inguru sortu zenuten
taldea. Nola heldu da Humus azken
disko honetara?
Mantxi: Oso lasai iritsi gara. Gaz-
tea zarenean, bestelako gauzak
egin nahi izaten dira. Garai hori,
ordea, pasa egiten da, eta beste
batzuk iristen dira; haurrekin,
adibidez, zalantza garaiak izaten
dira, ez dakizulako aurrera jarrai-
tu edo ez. Baina, azken finean,
musikak eragiten dizun gogo ho-
rri esker jarraitzen duzu, lasaia-
go. Eta horrela iritsi gara 15-16
urte hauetara, baina musikak
ematen digun indarrarekin. 
Natalia: Bai, aldaketak izan dira,
baina gu biok hasieratik egon
izan gara; noski, gitarra bat edo
bateria bat aldatzea nabaritzen
da. Baina benetan aldatu dena
gauzak egiteko modua da; eta bai,
lasaitasuna izan daiteke azken
disko hau definitzen duena. 
Honek musikalki eragingo zizuen.
Natalia: Bai, nire kasuan asko. Ha-
sieran, nik ez nuen bakarrik abes-
ten, baina orain bai. Horrek, erla-
tiboa den erantzukizun bat ema-
ten du. Gauzak aukeratzerakoan,
gainera, lehen askoz ere gordina-
goa zen dena, eta ateratzen zena
ateratzen zen. Orain, pixka bat
gehiago hausnarturiko gauzak
dira. 
Mantxi: Ez daukagu inongo presa
edo presiorik, eta batzuetan, le-
hendabizikoan ateratzen diren

gauzak politak iruditzen zaizki-
gu, eta horrela geratzen dira. 
Martxoan grabatu duzue ‘Saurius’
Bonbereneako estudioan. Zer bildu
nahi izan duzue soinu eta ideien al-
detik?
Natalia: Ni oso pozik nago diskoa-
rekin, bai helarazitako ideienga-
tik ere, baina batez ere, soinuari
dagokionez. Beste perspektiba
bat hartu dugu, eta lan handia
izan da, baina asko kosta zaigun
arren, ni oso-oso pozik nago.
Mantxi: Konfiantza handia izan
dugu, gainera, lan egin dugun
jendearekin. Eskarmentudun
jendea da, eta gu gurea ahalik eta
hobekien egiten saiatu garen be-
zala, gero eurek arduratu dira
egindako hori ahalik eta gehien
hobetzen; lortu dutela uste dut.
Zuen ibilbidea Bonbereneari nahiko
lotuta joan izan da beti,ezta?
Natalia: Bai. Hasieran, Bonbere-
neak oraindik zigilurik ez zuela
ere, autoekoizpena gure oinarrie-
tako bat zen; gainera, Bonberene-

ako zati izan gara, eta sentitzen
gara.
Mantxi: Ez gara inoiz handik al-
dendu. Orain oso gertutik jarrai-
tzen dugu bertako jardun osoa;
behar bada ez nahi bezain gertu-
tik, beste eginbehar batzuk ditu-
gulako. Baina Bonberenearen
zati sentitzen gara, harro gainera,
nahiz eta batzuetan hango aiton-
amonen irudia eman...[barreak].
Baina beno, inongo lotsarik gabe;
Bonbereneak gugan oso senti-
mendu indartsua sortzen du. 
Autoekoizpena aipatu duzue, eta
2000. urtean autoekoiztu egin ze-
nuten zuen lehen diskoa. Nola ikus-
ten duzue, gaur egun, musikaren in-
dustria?
Mantxi: Aspaldidanik, eta gaur
egun mailarik gorenean, Do it

yourself mugimendua martxan
ari da, nazioartean; jendeak gau-
zak bere kabuz egitea da. Joeran
dagoen mugimendu da, eta egoe-
rak bultzaturikoa. Guk, atzera be-
giratuta, 2000. urtean horrela lan
egin genuen, baina orduan ere
pretentsio handirik gabe egin ge-
nuen.
Natalia: Bere garaian arraro sa-
marrak ginen, eta jendeak esaten
zigun, ea nola argitaratuko ge-
nuen disko bat guk bakarrik. 
Mantxi: Orduan guztiz kontrakoa
egiten zen, eta disketxeek-eta
nahiko erraz argitaratzen zituz-
ten lanak.
Natalia: Beraiek ere bestelako
egoera bat zutelako.
Mantxi: Eta milaka zeudelako;
edonork zuen disketxe bat. Baina
guk ez genuen gogorik ate joka
ibiltzeko, beraz, informatu egin
ginen eta horra jo genuen. Orain,
atzerriko artikuluak-eta irakur-
tzen dituzunean konturatzen
zara, Do it yourself deitzen diote-
na egiten aritu ginela.
Honek, nolabait, askatasun gehiago
ematen dizue musikarioi?
Natalia: Bai, ez daukazu azalpe-
nak inori emateko beharrik. 
«-Zergatik egiten duzu hau? -Ba
nahi dudalako». Gero, beste gau-
za bat dira kritikak, eta jendeak
zure lanaren inguruan dituen iri-
tziak; kontuan har ditzakezu, bai-
na zure gainetik inor ez dagoenez,
ez daukazu presiorik, eta nahi du-
zuna nahi duzun bezala egiten
duzu. 
Mantxi: Zentzu horretan gozame-
na da, bai. Ezagutzen dugu lana
beste era batera egiten duen jen-

Natalia Garmendia eta Fernando Manzisidor ‘Mantxi’
qHumus taldeko kideak

Hamasei urteko ibilbidearen ondoren,‘Saurius’izeneko bosgarren diskoa argitaratu du, gaur,
Humus talde tolosarrak. Lasai eta presarik gabe osatutako lana izan dela diote.

«Lasaitasuna izan daiteke azken
disko hau definitzen duena»

ITZEA URKIZU

LAN BILA

Etxeko lanak.Goizetan, etxeko
lanak egin edota haurrak zain-
tzeko, emakume euskaldunak
bere burua eskaintzen du. Au-
toa badauka. 943 69 68 82 /
606 52 19 92.

G Iragarki laburrak

dea, eta zenbait konpromiso bete
behar izaten dituzte. Eta horri ez
diogu beldurrik, baina ez baldin
baditugu hobe. 
Musika ez da zuen ogibidea.
Mantxi: Ez, ezta nahi ere, gaur
egun, musikaz bizi behar dute-
nak gaizki pasatzen ari baitira.
Natalia: Oso zaila da, gainera, eta
batez ere, euskaraz abesten bal-
din baduzu. Beste hizkuntza ba-
tzuetan abestuz gero, beharbada,
beste aukera batzuk sor daitezke.
Mantxi: Baina inoiz ez dugu musi-
katik bizitzeko helbururik izan.
Beste gauza bat da, kontzertuak
egitea eta hortik zehar ibiltzea,
horretarako gogoa izan dugu.
Baina gazte-gaztetatik ari gara la-
nean, eta bi gauzak nahiko txu-
kun uztartu izan ditugu. 

Nola funtzionatzen du, beraz, horre-
lako talde batek?
Mantxi: Entseguak ahal denean
eta ahal den moduan egiten ditu-
gu orain, presarik ez dugulako. 
Natalia: Etxean egindako lana
dago atzean. Lehen astean 8 or-
duz entseatzen bagenuen, orain 3
izaten dira.
Emakumezko ahotsa eta baxu jo-
tzailea duten taldegutxi dago.
Natalia: Badirudi emakumeok
musika munduan abestu egin be-
har dugula, derrigor; niretzat
hori ez da rocka. Ni pozten naiz,
gero eta neska gehiago daudela-
ko, eta gazteak eta ausartak dire-
lako; taula gainera igotzeko, au-
sartu egin behar delako, baxua,
txeloa, pianoa edo trikitia jotzeko,
neska edo mutila izan.
Mantxi: Emakumeek zerbait egi-
ten dutenean, ondo egiteko ziur-
tasun horrekin egiten dute; muti-
lok ez dugu lotsa hori. Neska gu-
txi daude taldeetan, baina
daudenak oso onak dira; mutile-
kin ez nuke orokortasun hori
egingo. Hala ere, gero eta emaku-
me gehiago daude musika mun-
duan, eta poztekoa da.
Jendearen esanak entzun behar izan
dituzu?
Natalia: Sekulakoak Gogoan dut
19 urte nituela, nola esan zidan
tipo batek, minigona bat jantzi
izan banu, askoz ere jende gehia-
go etorriko zela gu ikustera.
Orain barre egingo nioke, baina
garai hartan, ia beti, jotzen nuen
neska bakarra nintzen. Soinu
probetan ere harrituta geratzen
ziren baxu jotzailea eta abeslaria
ni nitzela ikusitakoan, musikari-
ren baten neska laguna nintzela
pentsatzen baitzuten. Horrelako-
ei garrantzia emango bagenie, or-
dea, gauza asko egin gabe geratu-
ko lirateke; nik jendea animatu
egiten dut. 

HUMUSEN KONTZERTUAK
pMaiatzak 18.20:00etan Bilbo-
ko Izarbeltzen.
pMaiatzak 25.22:00etan Eran-
dioko gaztetxean.
pEkainak 8.22:00etan Soralu-
zeko gaztetxean.
pEkainak 15.19:00etan Tolosa-
ko Plaza Berria
pIrailak 6.22:00etan Gasteizen.

Badirudi emakumeok
musika munduan abestu
egin behar dugula derrigor;
niretzat hori ez da rocka»
NATALIA GARMENDIA
Humuseko abeslaria eta baxu jotzailea

‘‘



Gutunak

Azkenean. EH-Bilduk, EAJ eta PSE
hondakinen gaian adostasunak
heltzera deitu du. Duela urte bat
egin zezakeen, Tolosako Udala,
Bilduren agindupeko beste 33
udalekin batera, alde bakarreko
erabakia hartu zutenen zerrenda
osatuz, prentsa aurrean Atez ate-
koa inposatuko zutela, adierazi
baino lehen. Bidai hau aurreztuko
genukeen, non itxuraz, hala dirudi
hainbat herritan behintzat, EHBil-
duk itzulerako bideari ekin dion.

Tolosako EHBilduk idatzi duen
gutuna aldiz, ez da tolosar gehien-
goaren borondatea errespetatu
nahi duenaren baitan kokatu dai-
tekeen ekintza bakana. Hondaki-

nei buruz koalizioaren barnean
gertatzen ari den eztabaida «ego-
era» berrian koka daiteke. Nahiago
dute oposizioko alderdien aurrean
limurtzaile, bateratzaile agertu,
akordio-zaletasunaren aldarria be-
raiek egiten dutela adieraziz, zia-
boga hau, goitik agindu zaienean,
ezker abertzalearen goi-karguak,
gizartearen aurrean jarrera aldake-
ta nabaria eman dutela saldu nahi
dute eta honek egiten dien kalteaz
ohartu direnean hain zuzen.

Plataformak eskatzen duen herri
galdeketaren izu dira. Ezin dute Le-
gazpin, gehiengoa 5. edukiontzia-
ren alde agertu zen, bezalako beste
porrot bat jasan eta orain, hondaki-

nen gaiari dagokionez izan duten
kudeaketa eza herri galdeketa ba-
ten aurrean jartzea ekidingo duen
zerbait adostu nahi dute oposizio-
arekin. Beraiek izan dira egoera ho-
nen sortzaileak, eta toreatzaile
moduan, hitzokin jarraituz, beste-
ok, banderilleroaren eta pikatzaile-
aren lanak egitea nahi dute; zeze-
na, Tolosako herria, indargabetze-
ko eta isatsa eta bi belarriak
eskuan, ate handitik ateratzeko.

Berriro beldurra sartu nahian da-
biltza. Harrobiak hondakinez bete-
tzea da beraien irtenbidea. Zabor-
tegiak, azken finean. Europak za-
bortegiak ixtearen alde egin duela
dakitenean. Harridura sortzen du

aipatu ere ez egitea Euskal Herriko
unibertsitateak errauste plantaren
aurka egiteko egin duen informea,
13.000 euroko kostua izan duen in-
formea. Carlos III.ak egindakora
itzuli dira, Jaime I Unibertsitateak
egina ere ahaztuz,… eta ingurumen
arloetan Europako hiriburu eta hiri
aurreratuenetan dauden 422
errauste plantak hondakinen ku-
deaketaren itxiera sistemarik one-
na direla bermatzen dute. Hori da
etorkizuna. Gehien birziklatzen du-
ten herrialdeak, gehien errraus-
ten… eta gutxien isurtzen.

Pasa den urtean, honi buruz, Al-
duntzin Ingurugiro Ahaldun ohiak,
honela esan zuen hitzez hitz
«errauste planta berez  ez da txa-
rra, baina helburu nagusia oztopa-

tzen du, birziklapena» eta errauste
plantari buruz, «inoiz ez ninduzun
toxikoa dela esaten entzungo».

Berriki, Europako Ingurugiro Ko-
misarioak, Janez Potocnikek, esan
du, «errauste planta hondakinen
trataera aukera eraginkorra  izan
daiteke», galdera da; Nola kudea-
tu gero birziklagarriak ez diren hon-
dakinak eta birziklapen prozedu-
ran sortzen diren hondakinak?
Gaur egun Europar Batasunean
diharduten errauste plantek lege
baldintza zorrotzak bete behar di-
tuzte; dauden teknika hoberene-
tan oinarritutako isurketa baloreen
mugak barneratzen dituzten bai-
menak dituzte funtzionatu ahal
izateko. Hitzak soberan.
pJ.Bastarrika eta B.Tolosa.EAJ

u

Toreatzaileak, banderilleroak eta pikatzaileak!

Euskal jantzien erakusketa
maiatzaren 24ra bitarte

IBARRA ›Euskal jantzien era-
kusketa dago ikusgai Ibarrako
Benito Izagirre kultur etxean,
maiatzaren 24ra arte. Bertan,
Alurr dantza taldeak bere azken
hiru ikuskizunetarako, hau da,
'Sua', 'Oinazez', eta 'Izanak
Dirau, 1512'-rako erabili dituen
arropak ere izango dira ikusgai.
Guztira 24 jantzi inguru dira,
Ramon Garziak azken urteetan
egin dituenak. Alurr dantza tal-
dearen ikuskizunetako argaz-
kiak ere egongo dira ikusgai.

Janari truke gastronomikoa
bihar Zizurkilen

ZIZURKIL›Zizurkil eta El Salva-
dorreko Segundo Montes
komunitatearen arteko anaiera-
tzearen 25. urteurrenaren ospa-
kizunen barnean, bi herrietako
janari truke gastronomikoa
izango da bihar 20:00etatik
aurrera. Urkamendin prestatuko
da janaria, eta ondoren  Aurrera
Plazan banatuko da. Aurretik,
17:00etan, herriko haurrak ber-
tso, dantza eta kantari ibiliko
dira.

I. Aiztondoko Gazte
Topaketa, larunbatean

AMASA-VILLABONA ›Onddo,
Matxintxulo,Txepetxa eta Alki-
zako Gazte Asanbladek antola-
tuta, I.Aiztondoko Gazte Topa-
keta ospatuko da larunbatean
Villabonan.14:00etan,bazkaria
egingo dute Berdura Plazan,eta
ondoren,gazteen arteko jokoak.
19:00etan,herriko tabernetan
zehar triki-poteoan arituko dira.
Amaitzeko,21:30ean,Perdidos
entre ilusiones,Wainot,Behatxe
Roja,3gabe2 eta Insania Crew
taldeen kontzertuak izango dira
Berdura Plazan.

DLaburrak

M. Iraola Tolosa

Tolosako Udalaren Kultura saile-
ko 2013ko diru laguntzak eskatze-
ko epea zabaldu dute, ekainaren
10era bitarte.  

Eskaera aurkezterakoan, iriz-
pideak eta diru laguntza kopurua
baldintzatuko duten zenbait gau-
za hartuko dira kontutan:

Adibidez, elkartearen sendota-
suna eta herrian duen pisuak ha-
mar puntu balioko ditu.  Atal tek-
nikoen, barne antolakuntzakoen
eta administratiboen kalitateak,
berriz, 20 puntu. Elkartearen ur-
teko egitasmoan kultura bultza-
tzeko egindako lana eta Tolosako
Udalarekiko elkarlana, 40 puntu-
rekin baloratuko da. Emakume
eta gizonen arteko berdintasuna
bultzatzeko aurreikusitako neu-
rriak betetzeak, beste hamar pun-
tu balioko ditu. Euskararen eta el-
karteen elkarlanaren sustapenak
ere sarituko dira, bakoitzak ha-
marna punturekin .  

Atal bakoitzean elkarte bakoi-
tzak egiten duena ahalik eta
gehien zehaztea komeni da, balo-
razioa egiteko garaian lana asko
errazten baitu. 

Oinarri guztiak eta eskaera
orriak, Udate zerbitzuan (Udale-
txeko sarreran) eta www.tolosa-
koudala.net/dirulaguntzak atale-
an daude eskuragarri. Informazio
gehiagorako, kultura@tolosakou-
dala.net helbidera idatzi, edo
943670383 telefonora deitu daiteke. 

Kultura saileko
diru laguntzak
eskatzeko epea
zabaldu du
Tolosako Udalak

Ekainaren 10era bitarte
izango da eskaerak
aurkezteko epea; orriak
Udate zerbitzuan 
daude eskuragarri Mikel Iraola Tolosa

Engels Ateneoan ospatuko den
aste iraultzailearen barnean, so-
zialismoa eta iraultza jorratzen di-
tuzten hiru hitzaldi antolatu ditu
Euskal Herria Sozialistak. 

Lehenengo hitzaldia astearte-
an izango da. Urtzi Reguero, Eus-
kal Herria Sozialistako kideak
Gazteria eta iraultzaren arteko lo-
turak azalduko ditu. 

Hurrengo egunean, hilaren
22an, Victor Taibo, abokatu labo-
ralista eta hezkuntza publikoaren
aldeko Madrilgo Marea Berdeko

kideak, eskuinaren erasoen aur-
ka Madrilen gertatzen ari diren
errebolta sozialen inguruan hitz
egingo du. .

Amaitzeko, asteazkenean, so-
zialismoaren ezaugarriez mintza-
tuko da Ibon Artola, hau ere, Eus-
kal Herria Sozialistako kidea. 

Hitzaldi guztiak 19:30ean hasi-
ko dira Engels Ateneoan bertan. 

Grebarako deia
Bestalde, maiatzaren 30ean egin-
go den greba orokorrerako deial-
dia egin du Euskal Herria Sozia-
listak.Murrizketekin, langileen
kaleratzeekin eta etxe kaleratzee-
kin bukatzea posible dela diote,
baina horretarako kaleratze ma-
siboak egin behar direla. 

Aste iraultzailea ospatuko dute
datorren astean Engels Ateneoan
Sozialismoa eta
iraultzaren inguruko
hiru hitzaldi izango dira
astearte, asteazken eta
ostegunean 

Tolosan euskara ikasteko dauden aukeren eta diru-laguntzen berri
emateko Euskararen Mahaiak antolatutako ate irekien lehen egu-
na egin zen herenegun Aitzol Udal Euskaltegian. Bertaratutakoei
arabieraz eman zitzaizkien azalpenak. Gaur, berriz, 18:30ean, ate
irekien bigarren eguna egingo da eta informazioa gazteleraz eskai-
niko da.HITZA

ATE IREKIAK ARABIERAZ

Irudia qTolosa

M. Iraola Amasa-Villabona

Astelehenean hasi zen Amasa-Vi-
llabonako kuadrilla arteko futbol
txapelketa. Azken urteotan baino
talde gehiagok eman dute izena
aurten, hamazazpik hain zuzen
ere. Antolatzaileek 17 eta 18 urte
bitarteko taldeen gorakada na-
barmendu dute.  

Hemendik aurrera, astelehen,
asteazken eta ostiralero, hiruna
partida jokatuko dira plazan,
18:30ean, 19:30ean, eta 20:30ean.
Uztaileko bigarren astetik aurre-
ra jokatuko dira final laurden eta
final erdiak. Finala, berriz, Gara-
gardo Azokaren baitan jokatuko
da herriko festak baino lehen. 

17 talderekin hasi
da Villabonako
kuadrilla arteko
futbol
txapelketa

ASTE IRAULTZAILEA

pMaiatzak 21.Gazteria eta
iraultza.Hizlaria: Urtzi Reguero,
Euskal Herria Sozialistako kidea.
pMaiatzak 22.Errebolta soziala
Madrilen eskuinaren erasoen
aurka(gazteleraz).Hizlaria: Vic-
tor Taibo,abokatu laboralista.
pMaiatzak 23.Zer da sozialis-
moa? Hizlaria: Ibon Artola,Eus-
kal Herria Sozialistako kidea.

GEgitaraua



Mikel Iraola Alkiza

A
malur, Oinatz, Iraide,
Manex, Julene, Xuhar,
eta goizero-goizero he-
rriko eskolara zerbait

berria ikastera joaten diren alkiza-
rrak dira. Hauek bezalaxe,  Mattin,
Maialen, Oihana edota Eñaut. Es-
kolak dituen 51 ikasleetatik gutxi
batzuk baino ez dira hauek. 

Umeen eskola bateko zalaparta
alaia da nagusi korridorean. Zaha-
rrenak irakaslea arbela digitala
erabiliaz ematen ari den argibide-
ak entzuten daude bigarren solai-
ruko gela txiki batean. Beste ba-
tzuk irakurktzen ari dira. Gazte-
txoenak, jolasean dira alde batetik
bestera. Irakasleak kanpotarra
agurtzeko esan, eta zintzotasunez
eta irrifartsu hobeditu dute. 

Edozein eskoletan aurki deza-
kegun egoera normal baten aurre-
an gaudela pentsa badaiteke ere,
ez da hori Alkizako eskolaren ka-
sua. Izan ere, umeen hezkuntza
eta sormenaren garapena, geroz
eta estuagoak diren lau paretek
zailtzen dute. Txiki geratu da. 

«Estres egoera batean bizi gara,
estu, ez baikara denak behar beza-
la kabitzen», dio Olga Villa, eskola-
ko zuzendariak.

Duela urte batzuk Alkizako po-
pulazioak hazkunde nabarmena
izan zuen, eta ondorioz, eskolan
geroz eta ume gehiago izaten hasi
ziren. Egoera hori areagotzen joan

da urteak pasatu ahala. «Geroz eta
ikasle gehiago izatearekin batera,
altzari asko geletatik atera eta ko-
rridoreetan jarri behar izan ditu-
gu», dio Villak korridoreko mahai
eta apalategiak seinalatuaz.  

Egoera horren ondorioz, irakas-
te prozesua nahi ez bezala egitera
behartuta daudela azaldu du Lier-
ni Mendia irakasleak: «Jolasteko,
eskulanak egiteko eta beste gauza
asko aurrera eramateko ez dauka-
gu behar bezain besteko leku fisi-
korik».   

Hezkuntzari eskaera
Egoera horren larritasunaz, duela
sei urte jabetu ziren, 2006-2007
ikasturtean. Udalarekin harrema-
netan jarri, eta Eusko Jaurlaritza-
ko Hezkuntza Sailari laguntza es-

gute» dio Olga Villak. Zuzendaria-
ren esanetan, «lotsagarria» da
hori esatea, San Mames Barria edo
AHTa egiteko dirua atera denean.
«Injustizia bat da eskola publiko
bat egoera honetan mantentzea.
Oinarrizkoa da eskola duin bat iza-
tea». 

«Erreta» dagoela aitortzen du
Villak, urte askoko borroka izaten
ari baita. «Langileei ere ez gaituzte
kontutan hartzen». 

Dena den, eskolaren pareta estu
horiek zabal daitezen borrokan ja-
rraituko dute, irakasle, guraso eta
udaleko kideek, Amalur, Oinatz,
Iraide, Manex, Julene, Xuhar, Ma-
ttin, Maialen, Oihana, Eñaut eta
konpainiaren hezkuntzak «hori
eta gehiago merezi baitu».

Alkizako eskola egoera zailean da. Txiki geratu da, eta Hezkuntza Sailak eraikuntza berri bat egin edota beste
lokal bat egokitzeko proiektuak atzera bota ditu. Nola hala aurrera egiteko bidean, ez dute etsitzen.

Hezkuntza duinago baten bila

Liburutegia eskaileren ondoan dago, korridorearen erdian. M. IRAOLA Mahaiak eta bestelako altzariak korridorearen erdian daude. M. IRAOLA

katu zioten. Haiek azterketa bat
egin zuten, eta oinarrizko baldin-
tzak betetzen ez zituela ondorioz-
tatu zuten. Hori ikusita, eskola be-
rri baten proiektua egiteari ekin
zioten. 

Garai hartan ez zen libre eraiki-
tzeko moduan zegoen oruberik he-
rrian. Herri-bilerak egin, eta fron-
toia bota eta eskola bertan egiteko
ideia sortu zen. Aurreproiektu bat
egin zen, baina krisi ekonomikoa-
ren ondorioz, atzera bota zuen. He-
rritarrak ere konsziente ziren
frontoia botaz gero, berria eraiki-
tzearen zailtasunez. 

Bigarren soluzio bat planteatu
zuen udalak: plazako parkean egi-
tea. 2009arekin batera gobernu al-
daketa iritsi zen, eta baliabide eko-
nomikorik ez zela argudiatuta,
atzera bota zuten berriro ere. 

Bitarte horretan, udalak herri-
ko baliabideak eskolaren esku ja-
rri zituen jarduerak hobeto egin
ahal izateko: KZ gunea, frontoia,
kultur etxeko balio anitzeko gela,
edota Joan Enea eraikina. «Herri-
ko baliabide guztiak eskolaren
esku jarri ditugu, ez dauzkagu
gehiago, baina oraindik ez da nahi-
koa» dio Jon Umerez, Alkizako al-
kateak. 

«Toki batetik bestera mugitzen
ibiltzea ez da oso erosoa, batez ere
euria egitean. Gainera, KZ gunean
klaseak ematen egoten bagara,

herritarren bat joanez gero, denak
gela berean gaude» dio Mendiak. 

Erreta, baina ez etsita
Eskolaren ondoan dagoen lokala
erabiltzea otu zitzaien. Udalak alo-
kairua ordaintzeko konpromisoa
hartu zuen, baina egokitzapen ba-
ten beharrean zen. 

Hori ordea, Hezkuntza Sailak
egin beharrekoa zen. Horregatik,
Nekane Agirre, Gipuzkoako ikas-
tetxeen buruarekin bildu ziren.
Egoera txarra dela onartzen duen
arren, une honetan ezer egin ezin
dutela adierazi diete orain. 

«Badakite nola gauden, baina ez
omen dago dirurik. Lizartza eta
Azkoitiako eskolak ere egoera be-
retsuan aurkitzen direla esaten di-

Liburu eguna eskolako arkupeetan egin behar izan zuten. ALKIZAKO ESKOLA

Asier Imaz

Lazaro Goenaga, Jose Manuel Zu-
beldia, Jose Agustin Arteaga eta
Pello Otegi omendu zituzten atzo
Asteasun, San Isidro Egunean,
hain zuzen ere, baserritarren egu-
neko ospakizunak lehen aldiz eu-
rak hasi zirelako antolatzen he-
rrian. Udalak plaka bat eman zien
lehen biei; Arteaga kanpoan ze-
nez, semeak jaso zuen oroigarria,
eta Pello Otegi zenduaren senitar-
tekoei, etxera eramango die Pili
Legarra alkatearen esanetan.
Lau asteasuarrek hasitako ospa-
kizunak 25 urte bete zituen atzo,
eta jaiak bere horretan jarraitzen
du. Goizean baserriko tresnekin
elizan izan ziren herritarrak; on-
doren, idi parea zaldiaren aurka
ikusi zuten desafioan, eta idien
garaipena ikusi ondoren, guztiak
bazkaltzera joan ziren.  

Zizurkil Goian ere herri kirol
erakustaldiaz gozatzeko aukera
izan zuten San Isidro Egunean.
Lehenik, pilotariak irten ziren
frontoira. Herriko bikoteak iraba-
zi zuen partida, gainera, 22-20ko
emaitzarekin, hau da, Labaka-
Erasun nagusitu ziren Espinal-
Iruretagoienaren aurka. Ondo-
ren, aizkolariak aritu ziren lane-
an, eta Joseba Otaegi-Oihan
Larretxea nagusitu ziren, Jon Ira-
zu-Unai Otañori 50 segundoko al-
dea atereaz. Azkenik, lasto altxa-
tze probaz gozatu zuten pilotale-
kura gerturatutako herritarrek. 

Asteasun eta Zizurkilen beza-
la, eskualdeko beste hainbat he-
rritan baserritarren eguna ospa-
tu zuten atzokoan, bazkari, ber-
tsolari eta trikitilariekin.
Baliarrainen, afaria egingo dute
larunbatean.

Asteasun lau baserritar
omendu dituzte San Isidro
Eguneko ospakizunetan
Zizurkil Goian herri
kirol erakustaldiaz
gozatu zuten frontoian;
Baliarrainen larunbatean
egingo dute afaria

Asteasun, baserritarrak omendu dituzte, euren egunean. A. IMAZ

A. Imaz Alegia

Alegiako Erretirodunen taber-
nan hileroko artelan erakusketa
dago. Maiatzean, Mari Puy Gar-
mendiaren margoak jarri dituzte,
eta lehen egunetik arrakasta iza-
ten ari dira, bai behintzat, sal-
menten ikuspegitik. Paisaia, Afri-
ka, baserriak, egunerokotasu-
na... denetik pintatzea gustatzen
zaio Ordizian jaio eta Villabonan

bizi den Garmendiari. Akrilokoaz
margotzea gustazen zaiola dio bi-
llabonatarrak, eta 12 urterekin
zaletasuna ezagutu baldin ba-
zuen ere, erretiroa hartu arte ez
da margoketan buru-belarri hasi.
Alegiako erakusketa bigarrena
du, aurrez, herriko Errebote ta-
bernan jarri baitzituen ikusgai
bere artelanak. Jendearen eran-
tzunarekin orduan ere gustura
gelditu zen, eta oraingoan, bide
beretik jarraitzen du erakuske-
tak. Margolanak ikusi nahi ditue-
nak Alegiako Erretirodunen ta-
bernara joatea nahikoa du, eta
barnean interesa zabaltzen senti-
tzen duenak, Mari Puy Garmen-
diarekin hitz egin dezake, 635 72
88 89 zenbakira deituta.

Mari Puy Garmendiaren
artelanak daude
Erretirodunen tabernan
Alegiako erakusketan
billabonatarraren lanak
daude ikusgai eta
erosgai; denetariko
gaiak daude bertan

Zizurkil Goian, Joseba Otaegi eta Oihan Larretxea nagusitu ziren. A. IMAZ

Berastegin, herri bazkarian 80 lagun elkartu ziren, udaletxean. A. IMAZ Alegiako Erretirodunen tabernan, margo ederrak daude ikusgai. I. G. LANDA



Asier Imaz Tolosa

Aita sahararra zuen Beñat Hach
Embarek Irizarrek (Ormaiztegi,
1989). Ama, aldiz, euskalduna du.
Biak ala biak, oso maitatuak, sa-
harar herriaren askatasunaren
alde egindako lanagatik. Semeak,
gurasoen bidea hartu, eta aukera
duenean, herri zapalduaren ingu-
ruko hitzaldiak eskaintzen ditu:
«gatazka ezagutarazteko eta kon-
zientzia zabaltzeko».
Zein izango da hitzaldiaren azken za-
tia?
Azken asteetako gertaerak. Aiu-
nen zer gertatu den eta zer gerta-
tzen ari den azalduko dut. 
Momentu historikoak zeintzuk izan-
go dira?
XIX. mendean kokatuko dut lehe-
na, Europan bigarren industria
iraultzan, hain zuzen ere.  
Kolonialismoa.
Hori da. Europako potentziek le-
hengaiak behar zituzten, eta
Hego Amerikan bezala, Afrikan
jartzen dituzte euren begiradak.
Espainiako inperioa beheraka
doa, eta pastel horretan, Ginea
Ekuatoriala eta Mendebaldeko
Sahara tokatzen zaizkio. 
Franko sartuko litzateke ondoren.
Espainiako diktadura garaian
mobilizazio asko egon ziren Saha-
ran. Oso gogor zapalduak izan zi-
ren gainera. Garai horietan sor-
tzen da Frente Polisarioa, duela
40 urte. Espainiako armadaren
aurka gogor aritu zen borrokan bi
urtetan zehar. Hirugarren infle-
xio puntua bi urte horien amaie-
ran etorri zena izango da. 
Zapaltzaile aldaketa.
Espainiarrak alde egiten dute, eta
Marokoren eta Mauritaniaren es-
kuetan uzten dute Sahara. 1991.
urterarte iran zuen gerratea sor-
tzen da, ondorioz. 
Zer gertatu zen 1991n?
Bake plana urte horretan onartu
zen. Hiru puntu zituen planak: su
etena; Sahararen askatasuna
erabakitzeko erreferenduma eta
galdeketa honetan parte hartuko
zutenen zentsoa osatzea. Lehen
eta hirugarren puntua momen-
tuan bete ziren, baina bigarrena-
ren zain 22 urte daramatzagu. 
Zergatik ez da egiten erreferendu-
ma? 
Argi dutelako zer aterako den: ba-

dakite sahararrek zer aukeratu-
ko duten. 
Azken zatira gerturatzen ari gara;
zer dago tartean?
Intifada baketsua. 2005etik hona,
Mendebaldeko Saharako zonalde
okupatuan modu, intentsitate
eta denbora desberdinetan, inti-
fada baketsua jarri zen abian. Bo-
rroka molde horren testuingu-
ruan iritsiko ginateke gaur egu-
nera. 
Borroka armatuaren inguruko haus-
narketak hor daude.Zein da egoera? 
Frente Polisarioak garbi esaten
du armak berriro hartzearen au-
kera hor dagoela, baina oraingoz
hori ez dela bere hautua. Egia da
jarrerak aldatzen ari direla, baina
oraindik, gehiengoak ez du auke-
ra hori ikusten. Horrekin batera,
su etena bi armadek sinatu zuten
arren, bakarrak betetzen duela
esan behar da. 
Marokok inoiz praktikan jarri al du su
eten hori?
Bake plana sinatu arren, aspaldi
hautsi zuen. Saharako herritar zi-
bilen aurka etenik gabe ibili da,
jendea atxilotuz, torturatuz, de-
sagerraraziz, erailez... Marokok
ez du inongo momentutan su ete-
nik bete. 

24 preso politikoren inguruko kan-
paina horren adierazle al da?
Kanpaleku bat antolatzearen ar-
duradunak zirela esanaz, epaike-
ta militarra egin zieten 24 preso
politiko hauei. Hamaika polizia
hiltzea leporatzen zieten, eta zor-
tziri bizi osoko espetxe zigorra
ezarri zien, gainontzekoei, 20-30
urte bitarteko zigorrak. Kontua
zera da, hamaika polizia hauen
gorpurik ez dagoela inon. Ez dago
senitartekorik, ez dago autopsia-
rik, ez dago hilotzik. 
Iragan astean jakin genuen gose gre-
ban zegoen preso bat hil zela Maro-
koko espetxeetan.
24 preso hauetako bat ez zen, eta
ez dago ziur preso politikoa zen
edo ez, baina, agerian gauza bat
uzten du honek, Marokoko espe-
txeetan nolako bizi baldintzak
dauden. Preso hau hori salatzen
ari zen, eta diabetesa tarteko,
gose greba hasi eta egun gutxira
hil zen. Bere salaketa, hor geldi-
tzen da. Ez da ahaztu behar, Es-
painian eta Frantzian bezala, Ma-
rokon ere dispertsioa erabiltzen
dutela sahararren aurka. Gose
greban hasi eta hil zen preso honi
ere, dispertsio politika aplikatu
zioten.

Beñat Hach Embarek Irizar qHizlaria

Tolosaldea Sahararekin Elkarteak ‘40 Maiatza Borrokan’ekimena
antolatu du; gaur,‘Mendebaldeko Sahara, konpondu gabeko gatazka
zahar bat’izeneko hitzaldia egongo da kultur etxean, 19:30ean.

«Marokok bake hitzarmena
sinatu arren, ez du inoiz su
etena bete eta errespetatu» 

HITZA

A. Imaz Bedaio

Urteko jairik maitatuenetakoa da
Harri Jaia Bedaion. Artubi Elkar-
teko kideek, auzotarrekin batera,
egun osoko egitaraua antolatu
dute gaurko. Horrez gain, maia-
tza eta ekainari ateak zabalduko
dizkion ekimena izango da, ondo-
ren, besteak beste, Asteburu Kul-
turala iritsiko baita, maiatzaren
25ean eta 26an. 

Harri Jaia usadio zaharra da
Bedaion, eta eguraldia lagun iza-
tea espero dute auzotarrek, giro
ederrean gauzatzeko ospakizu-

nak. Badaezpada, goizean, San
Isidro prozesioan aterako dute,
hain juxtu, eguraldia lagun izan
dezatela eskatzeko asmoz. 

Bedaion hain kuttuna
duten Harri Jaia
ospatuko dute gaur
Peñagarikano eta Irazu
bertsolariek bi saio
eskainiko dituzte
egunean zehar; jaia herri
afariarekin amaituko da

Bedaion, duela bi urteko prozesioaren une bat. HITZA

GAUR, MAIATZAK 16

p11:00.Meza Nagusia. San Isi-
dro prozesioan aterako dute,
eguraldia lagun izan dadin.
pOndoren.Fidel eta Mirariren
trikiti eta pandero doinuez la-
gundurik hamaiketakoa egingo
dute Abaetxe jatetxean.
pHamaiketakoan.Peñagarika-
nok eta Irazuk bertso saioa es-
kainiko dute.
pOndoren.Bazkaria, eta ber-
tsolarien bigarren saioa.
pGauean.Herri afaria Artubi el-
kartean.

GEgitaraua



Iñigo Terradillos Gaztelu

Herriko txikiek jolas egiteko
gune dira jolastokiak, baina fun-
tzio horretara mugatu gabe, el-
kargune ere badira, herritarren
arteko harremanak sortu eta sen-
dotzeko izaera dutelarik. Herriari
bizia emateko ezaugarri funtsez-
koetako bat dira, beraz, jolasto-
kiak. Badira, baina, ezaugarri
hori gabe bizi diren herriak. Gaz-
telu da horren adibide, eta duten
hutsune «garrantzitsuaz» jabetu-
ta, hamaika ekimen ari dira anto-
latzen herrian jolastokia eraiki-
tzeko helburuak bultzatuta. Hu-
rrengoa, Pirritx, Porrotx eta
Marimotots pailazoekin prestatu
duten festa, ekainaren 21erako.

Gazteluk jolastokia ez izatea-
ren arrazoia ekonomikoa dela
adierazi dute, eta horri irtenbidea
bilatu nahian, duela urtebete in-
guru abiatu zuten herrian jolasto-
kia izateko ekimena zenbait he-
rritarrek, tartean, Txispiri Gazte-
luko guraso elkarteko kideak,
Erroizpe Azpiko Kirol eta Kultur
elkartekoak eta udaleko ordezka-
riak. «Herriari bizia ematen dio-
ten haur eta gaztetxoen taldea ha-
ziz doa, eta ondorioz, egun ditugu-
nak eta etorriko direnak kontuan
harturik, herriko jolastokiaren
eraikuntza ezin dela egoera eko-
nomikoaren joan-etorrien menpe
utzi uste dugu», azaldu dute.

Oso garrantzitsutzat dute jo-
lastokia eraikitzea, gaur egun da-
goen hutsunea betetzeko nahiz
etorkizunari begira herriarentzat
«onuragarria» izango delako:
«Herriko belaunaldi berriak izan-
go dira Gaztelu hobeago bat erai-
kiko dutenak eta horretarako,
bere parekoarekin jolastu, bere
parekoari entzun eta lagunduko

dioten gazteak behar ditugu, eta
jokaera hori lantzeko tokia, jolas-
tokia ere badela uste dugu. Ho-
rrez gainera, kanpotik gurera
etortzeko ohitura dutenentzat
ere bultzada garrantzitsua izango
litzateke jolastokia eraikitzea»,
adierazi dute.

Hamaika ekimen
Bada, udalak gastu hori bere gain
hartu ezin duela kontuan hartu-
ta, jolastokia eraikitzeko ardura
ekonomikoa Gaztelun Jolastokia
taldeak hartu du, eta horretara-
ko, dagoeneko hainbat ekimen
antolatu dituzte. Afari baten zoz-
ketarako 2.000 txartel saldu dituz-
te, ETB1eko Mihiluze saioan izan
dira, Nik ere jolastu nahi dut leloa-
rekin kamisetak egin dituzte,
Gazteluko eta Leaburuko azoke-
tan mahaiak jarri dituzte eta ber-
tso bazkaria antolatu dute. 

Oraingoan, Pirritx, Porrotx eta
Marimotots pailazoen babesa
jaso dute, eta eurekin batera festa
polita egin nahi dute ekainaren
21ean. Gaztetxoentzako txokola-
tea banatuko dute, eta pailazoen
dantzaldia izango da, hamaika
sorpresarekin batera. Gainera,
haurrek arpegia pintatu ahalko
dute, pailazoen moduan. Horrez
gain, zozketak ere izango dira, eta
taberna zerbitzua eskainiko dute.

Beraz, egun horretan Gaztelura
arratsalde pasa joateko osagai
ezin hobeak prestatu dituzte. 

Gaztelun Jolastokia taldeko ki-
deek jolastokia eraiki ahal izate-
ko dirua biltzeko egin dituzten
ekimenen artean, pailazoena
«garrantzitsuena» eta «diru sa-
rrera handiena emango diena»
izango dela espero dute. Horrega-
tik, herritar guztiak gonbidatu di-
tuzte dantzaldian parte hartu, eta
horrela ekimenarekin bat egite-
ra. «Guztion borondate eta elkar-
lanaz lortuko dugu Gazteluk bere
jolastokia izatea», esan dute.
1ibarraldea@hitza.info

Herritarren ekimenez eraiki nahi dute
Gaztelun gaztetxoentzako jolastokia
Ekitaldi ugari ari dira
egiten dirua biltzeko;
Pirritx, Porrotx eta
Marimototsen saioa
izango da ekainean

Okabio inguruko gainak
zeharkatuko dituzte

LEITZA ›Iganderako, hilaren
19rako, mendi ibilaldia antolatu
du Leitzako Mendibil mendi tal-
deak. Hain zuzen ere, Okabio
inguruko gainak bisitatuko
dituzte. Hiru ordu eta erdiko
zailtasunik gabeko ibilaldia dela
azaldu dute antolatzaileek,
gaztetxoek ere egiteko modu-
koa. Hitzordua 09:00etan jarri
dute, herriko plazan.

Lehiberriren inguruko
hitzaldia gaur, udaletxean

BERASTEGI ›Lehiberri lehiakor-
tasunerako eta berrikuntzarako
zentroa zer den ezagutzeko
aukera izango dute gaur beras-
tegiarrek, hitzaldia antolatu
baitute ekimenaz informatze-
ko. Udaletxean izango da,
19:00etan, eta Jose Luis Urdan-
garin Tolosaldea Garatzeneko
kudeatzailea eta Aritz Mujika
herriko alkatea izango dira.

DLaburrak

Aitziber Barandarain Gazteluko udal ordezkaria, Edurne Garcia Txispiri guraso elkarteko kidea eta Urko Tome

Erroizpe Azpiko Kirol eta Kultur elkarteko kideak, atzo eginiko agerraldian guraso eta haurrekin. I. TERRADILLOS

pZer.Pirritx, Porrotx eta Mari-
mototsen dantzaldia Gazteluko
jolastokiaren alde.
pNoiz.Ekainaren 21ean:
17:00etan umeentzako txoko-
latea; 18:00etan, Pirritx, Porrotx
eta Marimototsen dantzaldia,
sorpresa ugarirekin. Zozketak
eta taberna zerbitzua.
pNon.Gazteluko plazan.
pSarrerak.6 euro. Txartelak:
Tolosako Orbelan, Ibarrako
Sendi Ekintzan, Alegiko Route
33n eta Gazteluko udaletxean.

GDatuak

I. Terradillos Leitza

Emilio Martinez Lazaro zinema-
gilea egiten ari den Ocho apellidos
vascos filmeko irudi batzuk Lei-
tzan grabatuko dituzte, eta figu-
rante bila dabiltza. Leitzan eze-
zik, Lasarten, Arrasaten, Zarau-
tzen, Getarian eta Zumaian ere
grabatuko dute, eta orotara, 700
figurante behar dituzte.

Leitzan nahiz beste herrietan
egingo diren grabaketetarako fi-
guranteak hautatzeko, hauta pro-
ba egiten ari dira. Leitzako cas-
ting-aren kasuan, bihar izango
da, 10:00etatik 20:00etara. 18 urte
eta 100 urte bitarteko jendea be-
har dutela adierazi dute, hainbat
perfiletakoak: «gazteak manifes-
tazio bateko irudiak hartzeko,
helduak portuan grabaketak egi-
teko, marinel itxuradunak, ekial-
deko eta afrikar itxura dutenak,
frontoian jolasten dakitenak, an-
daluziar itxurakoak, gitarra jo-
tzen dakitenak, Sevillako dan-
tzak dantzatzen dakizkitenak,
mutil gihartsu eta kirolariak...

Film honetan figurante mo-
duan parte hartu nahi dutenek
ochoapellidosvascos@temps.es
helbide elektronikora mezua bi-
dali behar dute argazkiarekin,
edo bestela, 915 558 999 zenbakira
dei dezakete.

Film baterako
figuranteak
hautatzeko
casting-a egingo
dute Leitzan

Leaburuko azokan mahaia jarri zuten gazteluarrek. HITZA

Argitaratzailea: Tolosa Herria Hedabideak SM
Lege Gordailua: SS-0398-03
Zuzendaria: Eneritz Maiz
Egoitza nagusia: Araba Etorbidea 5, atzea, Tolosa.
Telefonoa: 943 65 56 95. Faxa: 943 65 00 18
Leitza. Herriko plaza, 1. 687 410 118 
E-posta: tolosaldean@hitza.info
Webgunea: tolosaldea.hitza.info

Zuzendariordea: Imanol Garcia Landa. Kudeatzailea: Jon Mujika.
Publizitatea: 661 678 818 tolosa@bidera.eu 
Tolosa: 687 410 082-687 410 033. tolosa@hitza.info 
Villabona: 687 410 022. villabona-aiztondo @hitza.info
Anoetaldea: 687 410 022. anoetaldea @hitza.info
Ibarraldea: 687 410 118. ibarraldea @hitza.info  
Alegialdea: 687 410 034. alegialdea @hitza.info  
Leitzaldea: 687 410 118. leitzaldea @hitza.info

‘Hitza’ diruz laguntzen duten erakundeak. Udalak:  Aduna, Albiztur, Alegia, Altzo,
Amezketa, Anoeta, Areso, Asteasu, Baliarrain, Belauntza, Berastegi, Bidegoian, Elduain, Hernialde,
Ibarra, Ikaztegieta, Irura, Larraul, Leaburu, Lizartza, Orendain, Orexa, Tolosa, Villabona eta Zizurkil          

Hitza-ko bezeroen arreta zerbitzua (zalantzak argitzeko, harpidedun egiteko): 902 82 02 01

Tolosa Herria 
Hedabideak 
SM-ko kideak: 

Hitza-k 
Bai
Euskarari 

eta Tolosaldeko 
eta Leitzaldeko 
beste 77 eragile

Galtzaundi 
euskara
taldea

Bihar
GOIZA EURIA

ARRATSALDEA EURIA

BEROENA 15°
HOTZENA 6°

2 Farmaziak

GAUR

pTolosa.Egunekoa eta gaue-
koa: Morant,R.Zabalarretako
lorategiak,1.
Telefonoa: 943 67 38 49.

2 Agenda

GAUR

DEIALDIAK
pAlkiza. Igandean, Truke Azoka
egingo da, Alkizan. 10:30etik
14:30era izango da. Parte hartu
nahi dutenek, izena eman be-
harko dute azokan mahaia jarri
ahal izateko. 943 69 39 30 tele-
fono zenbakira deituz edo aiz-
tondokodenborabankua@gm
ail.com helbidera idatziz.
pBerrobi.Berrobiko Kultur As-
tearen barruan, literatur lehia-
ketako sari banaketa egingo
dute 17:00etan, eta ondoren
Miru ipuin kontalariaren saioa
izango da. 20:00etan, Asiak ar-
gazki emanaldia izango da
Etxolan, Agurtzane Belaunzara-
nen eskutik.
pLarraul / Orendain.Tolosal-
deko Mankomunitateak hasi
duen Birziklapen bira Larraulen
eta Orendainen izango da. He-
rritarrak birziklatzearen garran-
tziaz jabetzeko hitzaldi-tailerra
emango diete.
pLeitza.Leitzako XXXVI. Kultur
Aroaren barruan, Banka etikoa
eta alternatiboa hitzaldia izan-
go da Mikel Ortigosaren eskutik,
Aurrera elkartean, 20:00etan.
pTolosa.Tolosako Bilduk hon-
dakinen arazoaren larritasuna
mahai gainean jarriz eta jendea

kontzientziatzeko helburuare-
kin, hitzaldia eskainiko du, Ama-
rotzeko auzo elkartean,
19:30ean.
pTolosa.Maiatza Gorria jardu-
naldien barruan, Eider Olazar
Elduaienek Zer ulertzen dugu
feminismoaz?hitzaldia eman-
go du, 19:00etan, Otsabi elkar-
tean.
pTolosa.40 Maiatza Borrokan
egitasmoaren barruan, Beñat
Hach Embarek Irizar kideak,
Mendebaldeko Sahara, kon-
pondu gabeko gatazka zahar
bat hitzaldia eskainiko du,
19:30ean, kultur etxean.
pTolosa.Alpino Uzturre elkar-
teak hilaren 19rako mendi irtee-
ra antolatu du. Sarria-Baranbio
ibilbidea izango da, Gorbea eta
Odoriaga mendiak igoz. San
Frantziskotik 07:30ean aterako
da autobusa. Bazkideek 11 euro
eta bazkide ez direnek 13 euro
ordaindu beharko dute. Izena
ematea: 943 65 27 89 edo alpi-
nouzturre@hotmail.com.
pTolosa.Oargi mendi taldeak
maiatzeko azken asteburuan
arroilen jaitsiera egiteko irteera
antolatu du, Artazul eta La Le-
zeara. Izena hilaren 23a baino
lehen eman beharko da: 688
69 86 42an  edo info@oargi.org
helbidera idatziz.

Tolosako DBHko ikasleak udaletxeko pleno are-
toan izan ziren atzo, Agenda 21en barruan urte
osoan zehar landuriko biodibertsitate gaiaren in-
guruko kezka, proposamen eta ondorioak udal
ordezkariei azaltzeko. Mailaz maila biodibertsita-

tearen gaia ikuspuntu eta eduki desberdinetatik
landu dute ikasturtean, eta gela bakoitzeko or-
dezkariek eman behar izan zituzten urte osoko la-
naren azalpenak. Datorren urtean, energia izango
dute jorratu beharreko gaia. ITZEA URKIZU

PLENO TXIKIA, BIODIBERTSITATEAZ

Irudia qTolosa

pLekunberri.Mendia, M. I. Ara-
lar kalea, 25. Telefonoa: 112.

HITZAk ez du bere gain hartzen
egunkarian adierazitako esa-
nen eta iritzien erantzukizunik.

2 Agurrak


